
	ఉ.	
ఎచ్చటినుండి వచ్చి తిది యేమి మృగోత్తమ నీమదిన్ భయం

బచ్చుపడంగ నున్నయది యవ్వల నెంతటికార్య మయ్యె నీ

వచ్చుట పెద్ద లెల్ల నిట వచ్చుట గావున నన్నపానముల్

పుచ్చుక మానివాసమునఁ బొంది వనంబు నలంకరింపవే.

	వ.	
అనిన విని చిత్రాంగుం డిట్లనియె.

	గీ.	
వెంట విడువక లుబ్ధకవీరుఁ డొకఁడు, సారెకును వచ్చి నామీఁదఁ జలముకొన్న

నచట నుండక వచ్చితి నిచట మీకు, విందనై యన్న నామిత్త్రమందరుండు.

	క.	
మాకంటె నీకుఁ జుట్టము, లీకాననమందుఁ గలుగ రిది నీయిలుగాఁ

గైకొని నిలువుము నీ వనఁ, జేకొని బహుకాల మధివసించినపిదపన్.

	ఉ.	
అంగద నొక్కనాఁడు ప్రియ మారఁగ మేతకు దూర మేఁగి చి

త్రాంగుఁడు రాక చిక్కుటయు నిర్మిలి నిద్దఱుఁ జింత నొంద న

య్యింగిత మాత్మలో నెఱిఁగి యేపున వాయన మేఁగి కాంచె క్షీ

ణాంగుని వాగురీనియమితాంఘ్రిని నాహరిణేంద్రు నొక్కచోన్.

	క.	
కని లఘుపతనుఁడు డగ్గఱి, మునుకొని కన్నీరు దొరుఁగ మోహభ్రాంతిన్

దనమేను దుఃఖవహ్నిన్, గనలఁగ నిట్లనియెఁ బరమకారుణ్యమునన్.

	ఉ.	
ఒక్కని వేఁడఁ బోవు మఱియొక్కనిచేటున కియ్యకోవు వే

రొక్కనిసొమ్ము కాసపడ నొల్లవు మాలవిధాత నిర్దయుం

డక్కట నీరునుం దృణము నాని మహోగ్రవనాంతరంబునన్

మ్రక్కెడునీకు నిట్టియవమానము మానము దప్పఁ జేసెనే.

	వ.	
అని మఱియు ననేకప్రకారంబుల నమ్మృగంబు నుద్దేశించి వగచుచు వాయసపతి

వెండియు నిట్లనియె.

	క.	
ఈవంక కేల వచ్చితి, నేవెరవునఁ దగులు వడితి వింకిట మనకున్

గావలయుకర్జ మెయ్యది, నావుడు నాతనికి హరిణనాథుం డనియెన్.

	గీ.	
అనఘ వేఁటకాని కగపడ్డననుఁ గావ, నీకుఁ గడింది వాఁడు రాకమున్న

చని హిరణ్యకునకు సకలంబు నెఱిఁగించి, తొడుకు రమ్ము పలుకు లుడిగి వేగ.

	వ.	
అనినం గానిమ్మని లఘుపతనుం డుడువీథి కెగసి యతిత్వరితగతిం జని మిత్త్రమందర

హిరణ్యకులకుఁ జిత్రాంగుం డురిఁ బడుట తేటపడం జెప్పి హిరణ్యకుం దోడ్కొని

పోయినం జిత్రాంగునిం జూచి హిరణ్యకుం డిట్లనియె.

	క.	
మతిమంతుఁ డైననీ వి, ట్లితరునిక్రియఁ దగులువడితి వీదుర్దశకుం

గత మేమి యనిన నాతం, డతనికి నిట్లనియెఁ జంచలాత్ముం డగుచున్.

